
T ariximizə Milli Qurtuluş 
Günü kimi daxil olan 15 iyun, 
sadəcə, təqvim bayramı 

deyil, böyük ictimai, siyasi və 
tarixi mahiyyət daşıyan ümumxalq 
təntənəsidir. Ümummilli lider 
Heydər Əliyevin 1993-cü il iyunun 
15-də yenidən hakimiyyətə 
qayıtması xalqımızın çoxəsrlik 
tarixinə möhtəşəm xilaskarlıq 
hadisəsi kimi daxil olmuşdur. 

Müstəqilliyin ilk illərində 
Azərbaycanda yaranmış gərgin vəziyyət 
xalqı öz arxasınca aparmağa qadir liderə 
ehtiyac olduğunu müstəsna və zəruri 
tələb kimi irəli sürmüşdü. Cəmiyyətin 
bütün təbəqələri əmin idi ki, yenicə 
müstəqillik qazanmış ölkəni düşmüş 
olduğu ağır və dözülməz vəziyyətdən 
çıxarmağa qadir yeganə şəxsiyyət məhz 
ümummilli lider Heydər Əliyevdir. 1993-
cü ilin ortalarına doğru ölkədə hakimiyyət 
böhranı getdikcə daha kəskin xarakter 
almışdı. Azərbaycanın müstəqilliyi üçün 
gerçək təhlükə yaranmışdı. O zaman 
xalqın təkidli tələbi ilə dünya şöhrətli 
siyasət və dövlət xadimi Heydər Əliyev 
hakimiyyətə qayıtmışdır. Bir əsrdə 
müstəqilliyini ikinci dəfə bərpa etmiş 
Azərbaycan suverenliyini yenidən itirmək 
təhlükəsi qarşısında qalanda xalqın 
qüdrətli oğlu Heydər Əliyev xilaskarlıq 
missiyası ilə hakimiyyət sükanı arxasına 
keçmişdir. Zəngin idarəetmə təcrübəsi 
və yorulmaz fəaliyyəti ilə ulu öndər qısa 
müddətdə öz ölkəsini və xalqını fəlakətin 
girdabından çıxartmışdır. Sonrakı dövrdə 
onun gerçəkləşdirdiyi zəruri tədbirlər 
gənc müstəqil dövlətin hərtərəfli inki-
şaf və tərəqqi yoluna çıxmasını təmin 
etmişdir.

Bütün bunlar məhz 1993-cü ilin 15 
iyunundan başlandığına görə xalqımız 
həmin tarixi Milli Qurtuluş Günü olaraq 
dəyərləndirmiş və Milli Məclis cəmiyyətin 
bu istəyini 1997-ci ildə rəsmiləşdirmişdir. 
Həmin vaxtdan etibarən xalqımız hər il 
iyunun 15-ni ümummilli bayram kimi qeyd 
edir və Azərbaycan dövlətçiliyinin qurtulu-
şunun başlanğıcı kimi dəyərləndirir. 

Milli Qurtuluş Günü ilə başlanan 
yeni yolda 10 il müstəqil Azərbaycanın 
Prezidenti olmuş Heydər Əliyev ən 
böyük tarixi nailiyyətimiz olan dövlət 
müstəqilliyimizi xilas etmiş, qorumuş, 
möhkəmləndirmiş və əbədiyyət yolu-

na çıxarmışdır. Azərbaycan Prezidenti 
İlham Əliyev isə ümummilli lider Heydər 
Əliyevin  siyasi xəttinə sadiq qalaraq 
17 ildir ki, müstəqil ölkəmizi inamla 
gələcəyə doğru aparır. Artıq 27 ildir ki, 
Azərbaycan ulu öndər Heydər Əliyevin 
müəyyənləşdirdiyi yolla irəliləyir, in-
kişaf edir, uğurlar qazanır. Beləliklə, 
Azərbaycanın bugünkü uğurlarının 
əsasında qurtuluş məfkurəsi dayanır.

Milli qurtuluş məfkurəsi isə özündən 
əvvəlki tarixi fəaliyyətin nəticəsi olaraq 
ərsəyə gəlmişdir. Hələ ötən əsrin 80-ci 
illərinin sonu, 90-cı illərinin əvvəllərindən, 
ümumən, dünyada çox böyük hadisələr 
baş vermişdi. Bu hadisələri belə 
səciyyələndirmək olar ki, dünyada milli 
azadlıq hərəkatlarının artıq aşkar şəkildə 
getməsi və imperiyaların dağılması pro-
sesi gedirdi. Gün gəldi ki, dünyanın ən 
böyük imperiyası olan sovetlər birliyində 
də bu istiqamətdə hadisələr cərəyan 
etməyə başladı. Sovetlər imperiyasının 
dağılacağını birliyin rəhbərləri də az-çox 
proqnozlaşdırırdılar.

Fenomenal siyasi duyumu və 
analitik təfəkkürü ilə Heydər Əliyev 
hələ dövlət təhlükəsizlik orqanlarında 
çalışdığı dövrdə görürdü ki, sovetlər 
birliyi daxilindəki millətlərin düşüncələri 
mərkəzdənqaçma yönündə axtarışdadır. 
O, dərin zəkası və uzaqgörənlik duyğusu 
ilə görür və hiss edirdi ki, xalqların zorən 
birliyi getdikcə möhkəmliyini itirir. Ona 
görə də xalqımızın gələcək lideri gənc 
yaşlarından istedadlı, tarixi yaxşı bilən, 
siyasi prosesləri düzgün dəyərləndirən 
bir insan kimi öz fəaliyyətində xalqımızın 
milli maraqlarının müdafiəsinə daha çox 
diqqət verirdi. 

Biz o illərdən bərinin Azərbaycanına 
tez-tez  Heydər Əliyevin Azərbaycanı  
deyirik. Bu, ona görə belədir ki, Heydər 

Əliyev məsul və rəhbər vəzifələrdə o 
qədər genişmiqyaslı fəaliyyət göstəmiş 
və o qədər uğurlu nəticələr əldə etmişdir 
ki, zaman keçdikcə Azərbaycanın özü 
Heydər Əliyevin Azərbaycanına çevrilmiş-
dir.

Ulu öndər Heydər Əliyevin 
Azərbaycana birinci rəhbərliyi dövründə 
seçdiyi taktika bu məqsədlərə xidmət 
edirdi: Azərbaycan iqtisadiyyatını, imperi-
ya daxilindəki mövqeyini gücləndirməklə 
öncül mövqeyə çıxmalı və sovetlər birliyi 
səviyyəsində elə tanınmalıdır ki, bu,  
respublikanın varlığını dünyaya çıxardan 
faktora çevrilsin. Heydər Əliyev böyük 
dövlət xadimi olduğuna və milli maraq-
ları müdafiə etməyin texnologiyalarını 
yaxşı bildiyinə görə 1960-cı illərin sonu 
və 1970-ci illərdə milli inkişaf meyillərinin 
geniş miqyasda yayılmasına nail oldu. 

Bir mühüm məsələ də ondan ibarət 
idi ki, ulu öndər Azərbaycanı sovetlər 
birliyində tanınan bir respublikaya 
çevirdi. Heydər Əliyev bütün gücünü 
toplayaraq dövlət quruculuğundan daha 
çox xalq, millət quruculuğu işinə diqqət 
yetirirdi. O yaxşı bilirdi ki, qədim və 
zəngin  milli varlığı olan xalq dövlətsiz 
ola bilməz. Azərbaycan  xalqı da gec-tez  
özünəməxsus dövlətini quracaq. 

Heydər Əliyev əsl milli lider ola-
raq, yaxşı bilirdi ki, xalq istedadlı 
nümayəndələrinin timsalında dünya-
ya açılarsa, özünü başqa xalqlarla 
müqayisə etmək imkanları qazanacaqdır 
ki, bu da müstəqillik (və mütəşəkkillik) 
üçün mühüm şərtdir. Bu, müdafiə deyil, 
hücum taktikası idi. Heydər Əliyev 
Moskvaya, ümumən, sovetlər birliyinə 
konkret işlə sübut etdi ki, azərbaycanlılar 
zəhmətkeş, mədəni, hər sahədə uğurlar 
qazana bilən istedadlı bir xalqdır. 

(ardı 2-ci səhifədə)

1993-cü ilə qədər bizim dövlət müstəqilliyimiz şərti xarakter 
daşıyırdı. Atributlar var idi, ancaq ölkə müstəqil siyasət apara 
bilmirdi. 1993-cü il dönüş nöqtəsi oldu. Məhz Heydər Əliyevə 
xalq tərəfindən göstərilən inam, etimad imkan verdi ki, ölkə 
bu ağır vəziyyətdə, vətəndaş müharibəsinin fəsadlarından 
ləyaqətlə çıxa bilsin və belə də oldu. Sabitlik yaradıldı, 
inkişafa yol açıldı, bütün sahələrdə, ilk növbədə, siyasi sahədə 
islahatlar icra edilməyə başlandı.

İlham ƏLİYEV 
Azərbaycan Respublikasının Prezidenti 

Xalqımızın tarixi ideallarını 
gerçəkləşdirmiş lider 

Millətimiz və dövlətimiz naminə 
fəaliyyətinizdə Sizə uğurlar 
diləyirik, cənab Prezident!

Özümüzü arxasız  
hiss etmədik

Hörmətli cənab Prezident!
Mən Bolqarıstan Respublikasının 

Dobriç şəhərində təhsil alan azərbaycanlı 
tələbələrdən Belə çətin vəziyyətdə biz 
tələbələri köməksiz qoymadığınıza görə 
Sizə çox təşəkkür edirəm!

Burada bizə belə qayğı ilə yanaşıl-
ması hər birimizi fərəhləndirir. Özümüzü 
arxasız hiss etmirik. Bütün bunlar çox 
sevindirici haldır.

Sizə hər işinizdə uğurlar arzulayıram. 
Allah razı olsun!

Dərin hörmətlə,

Elvin BABAYEV,  
Bolqarıstan Respublikası,  

Dobriç şəhəri 

Xalqımızın genefondunu 
qorumusunuz

Möhtərəm cənab Prezident!
Mən Bolqarıstan Respublikasının 

Sviştov şəhərində D.A.Tsenov adına 
Dövlət İqtisadiyyat Akademiyasının 
maliyyə bölməsində təhsil alıram.

Dünyanı cənginə almış Koro-
navirusun (COVID - 19) yayılması, 
sərhədlərin bağlanması səbəbindən 
və hal-hazırda yaşadığım şəhərdə 
yeganə azərbaycanlı olduğumdan bəzi 
maddi-mənəvi problemlərlə üzləşmək 
məcburiyyətində qaldım. Ancaq, 

hörmətli cənab Prezident, Sizin bu 
çətin zamanda bizimlə bağlı verdiyi-
niz göstəriş və tapşırıqlar həyatda öz 
əksini tapdı. Azərbaycan Respublika-
sının Bolqarıstandakı səfirliyi məni və 
mənim kimi tələbələri yalnız qoymayıb, 
dəstəklərini bizdən əsirgəmədilər.

Hər bir xalqın, millətin fiziki cəhətdən 
müdafiəsi, onun genefondunun qo-
runması iqtisadi, sosial, mədəni və 
digər məsələlərdən daha vacibdir. Siz 
xalqımızın sağlamlığını qorumaqla təkcə 
bu gün deyil, gələcək əsrlər üçün də 
dövlətimizin, millətimizin mövcudluğunu 
təmin etdiniz. 

Sizə bir daha dərin təşəkkürümüi və 
minnətdarlığımı bildirirəm. Millətimiz və 
dövlətimiz naminə fəaliyyətinizdə Sizə 
cansağlığı, uğurlar arzu edirəm.

Hörmətlə,

Elvin CƏMIL,  
Bolqarıstan Respublikası,  

Sviştov şəhəri

Etimadınızı doğruldacağam
Cənab Prezident! 
Çox hörmətli Mehriban xanım 

Əliyeva!
Mən, Aygül Fərman qızı 

Məmmədova Polşanın Krakov 
şəhərində yaşayan və təhsil alan 
tələbə kimi, ölkədaxili və xaricdə 
gördüyünüz işləri sosial şəbəkədə, 
hər gün səhər informasiya portalla-

rında izləməyimi xüsusi qeyd etmək 
istəyirəm.

COVID-19 virusunun dünyada 
yüzlərlə ölkəni iflic vəziyyətinə salması-
na baxmayaraq, Azərbaycan Respubli-
kasının Prezidenti və Birinci vitse-prezi-
denti tərəfindən verilən güclü, operativ 
qərarlara əsaslanaraq deyə bilərəm ki, 
vətəndaşlarımız  onların taleyini daim 
düşünən, qayğısız dövlət rəhbərləri ilə 
fəxr edə bilərlər.

Siz ölkədən, ailədən kənarda olan 
tələbələrin qayğısını da nəzərdən 
qaçırmamısınız. Göstərdiyiniz qayğı 
nəticəsində biz də yardım aldıq. Hətta, 
həm tələbələr, həm də işləyənlər üçün 
Polşadan Azərbaycana iki dəfə çarter 
reysləri təşkil edildi.

Əminəm ki, qısa zamanda iqtisa-
diyyatımızın bir çox Avropa ölkələrini 
arxada qoymasına, innovativ ideyalar 
qaynağı olan insan kapitalımızın artma-
sına yönəlmiş güclü qərarlar və strategi-
yanın nəticələri hələ irəlidədir. Bir daha 
Sizə dərin təşəkkür edirəm.

Ümid edirəm ki, Sizin etimadınızı 
doğruldacağam. Yaxın gələcəkdə bir 
gənc azərbaycanlı kimi mənim uğurlu 
addımlarımdan Siz də fərəhlənəcəksiz.

Dərin hörmətlə,

Aygül MƏMMƏDOVA,  
Polşa Respublikası, Krakov şəhəri

(ardı 2-ci səhifədə)

Azərbaycan dünyada  nadir 
ölkələrdəndir ki, COVID-
19-a yoluxan bütün xəstələr 

tibbi  müəssisələrdə  müalicə alırlar. 
Ölkələrin  bir çoxunda  xəstəliyi 
simptomsuz keçirənlər, infeksiyaya 
yoluxmuş  insanlar ev şəraitində 
müalicə olunur,  xəstəxanalara qəbul 
edilmirlər. Şübhəsiz ki, bu, insan-
ların sağlamlığına  ciddi təhlükə 
yaradır. Azərbaycanda koronavirus-
dan ölənlərin  sayının az olmasının 
əsas səbəblərindən biri də məhz  bu  
amildir.

Azərbaycan Prezidentinin 
bilavasitə göstərişi ilə pandemi-
yaya  qarşı  mübarizədə bütün 
qabaqlayıcı  tədbirlər görülüb. 
İndiyədək 20-dən çox laboratoruya  
alınıb, xəstələrin  müalicəsi  üçün 
ən müasir xəstəxanalar ayrılıb. 
Belə xəstəxanaların da sayı 20-dən 
çoxdur. Ümumiyyətlə, mübarizəyə 
və pandemiyadan əziyyət çəkən 
işsiz adamlara, aztəminatlı təbəqəyə 
aid olan insanlara, sahibkarlara 
və bütün işləri təşkil etmək üçün 
3,5 milyard manat vəsait nəzərdə 
tutulubdur və bu vəsait hazırda 
xərclənir. Tibbi avadanlığın, dərman 
preparatlarının alınması – bütün bu 
işlərə dövlət böyük vəsait ayırıb. 

Dövlətin əsas vəzifəsi  insan-
ları  bu xəstəlikdən  qorumaq, öz 
vətəndaşlarının həyatını  xilas 
etməkdir. Əlbəttə, itkilər də olur. 
Lakin, bu,  müqayisədə  xeyli azdır. 
Bütün bunlar vətəndaş məmnunluğu 
yaradır. Ölkədən və xaricdə yaşa-
yan,  təhsil  alan soydaşlarımızdan 
Azərbaycan Prezidentinə ünvanlan-
mış minnətdarlıq  məktublarında  da 
bu barədə  söhbət açılır.

15 İyun Milli Qurtuluş Günüdür!

Xalqımızın tarixi ideallarını 

gerçəkləşdirmiş lider 
(əvvəli 1-ci səhifədə)

Xalqı yüksəltməyin, özünə və dünyaya 
tanıtmağın elə bir üsulu, forması qalmadı ki, 
Heydər Əliyev ondan tam gücü ilə istifadə 
etməmiş, sınaqdan keçirməmiş olsun. 
İqtisadiyyat, mədəniyyət, dövlət idarəçiliyi 
kimi fundamental sahələrdəki uzun illərin 
gerilikləri, ətaləti və hərc-mərcliyi tezliklə 
nəinki aradan qaldırıldı, həm də respublika-
nın ictimai həyatında elə bir canlanma oldu 
ki, insanlar milli mənsubiyyətlərilə qürur 
duymağa başladılar. 

Xalqımızın qeyrətli oğlu  Heydər Əliyev 
Azərbaycanda sovet dövlət idarəçiliyi 
sistemini Azərbaycan xalqının xidmətinə 
verməklə onu (dövlət idarəçiliyini) mərkəzi 
hakimiyyətin “canişinliyi”ndən çıxardı. Və 
bunun nəticəsidir ki, azərbaycanlılar yalnız 
idarə olunan yox, həm də idarə edən xalqa 
çevrildilər. Sovetlər birliyinin dağılması, 
Azərbaycanda milli müstəqillik (və dövlət 
müstəqilliyi) uğrunda hərəkatın güclənməsi 
illərinin sosial-siyasi mənzərəsi göstərdi ki, 
Heydər Əliyev Azərbaycan xalqını doğru 
yolla aparmış həqiqi milli lider olmuşdur. 

Məhz 1980-ci illərin sonlarında xalq 
hərəkatı baş qaldırarkən hamı bilirdi 
ki, bu xalq Heydər Əliyevin sayəsində 
mütəşəkkillik tapıb. Bu mütəşəkkilliyi isə, 
məhz, onu yaradan iradə və bacarıq idarə 
edə bilər. Ümummilli lider Heydər Əliyevin 
xalq, millət quruculuğundakı xidmətləri 
artıq müəyyən bir tarixə malik idi. Bu, bütün 
dəqiqliyi ilə təmənnasız bir tarix idi. Yəni, 
Heydər Əliyevin fəaliyyəti daxildən gələn, 
xalqın mütəşəkkillik enerjisini özündə ifadə 
edən bir fəaliyyət idi.

Lakin 1990-cı illərin əvvəlində, 
müstəqilliyin ilk addımlarında müəyyən 
qüvvələr Azərbaycan xalqının ümummilli 
lideri haqqında çirkin təbliğat aparırdılar. 
Buna baxmayaraq, bütün hallarda onlar 
Heydər Əliyevin böyük şəxsiyyət olması 
reallığını da inkar edə bilmirdilər. Hətta, ən 
inkarçı adam belə bilirdi ki, Heydər Əliyev 
böyük şəxsiyyətdir. Heç kəs deyə bilməzdi 
ki, Heydər Əliyev rəhbər səlahiyyətlərindən 
şəxsi maraqları və hansısa neqativ hallar 
üçün istifadə edib. Çünki Heydər Əliyev 
Azərbaycan SSR-in rəhbəri kimi fəaliyyət 
göstərdiyi dövrlərdə ancaq quruculuq işləri 
ilə məşğul olmuşdu. 

Heydər Əliyev özü isə yeni tarixi 
şəraitdə yaxşı bilirdi ki, Azərbaycan artıq 
müstəqil dövlətdir və həm daxili, həm də 
xarici siyasətdə müstəqil hərəkət etməlidir. 
Amm ulu öndər onu da yaxşı bilirdi ki, yeni 
tarix əvvəlki tarixin davamıdır. Yəni xalq 
kökündən dəyişilməyib – Azərbaycana 
başqa xalq gətirilməyib, əvvəlki xalq tarixə 
çevrilməyib. Bu xalqı Heydər Əliyev yaxşı 
tanıyırdı. Ona görə də dövr nə qədər yeni 
olsa da, o, əvvəllər gördüyü işləri yeni tarixi 
şəraitdə daha inamla davam etdirdi. 

Heydər Əliyev başladığı millət qurucu-
luğu prosesini ölkəyə rəhbərliyinin ikinci 
dövründə daha inamla davam etdirərək, 
ən tendensiyalı və ya qısqanc tarixçi-
nin belə etiraf etməli olduğu, həqiqətən, 
cahanşümul işlər gördü. Buraya aşağıda-
kılar aiddir: milli mütəşəkkilliyin müstəqil 
dövlətçilik səviyyəsində təmin olunması; 
dünya azərbaycanlılarının mədəni-siyasi 
birliyinin gücləndirilməsi; Türk dünyasının 
etnik-mədəni birliyinin yüksəldilməsi. Bütün 
bunlar isə Azərbaycan xalqının dünya 
miqyasında özünə get-gedə daha möhkəm 
mövqe tutmasını təsdiq etməklə böyük milli 
inkişaf perspektivləri müəyyənləşdirir.

Azərbaycanın inkişaf konsepsiyasının 
Heydər Əliyev irsi ilə bağlılığını əhatəli 
şəkildə qavramağın ən etibarlı üsulu 
onun xalq qarşısındakı xidmətlərinə nəzər 
salmaqdır. Lakin Heydər Əliyevin xalqa 
xidməti anlayışı kifayət qədər tutumlu ol-
duğundan onun dərindən tədqiqinə ehtiyac 
var. Həyatımızın elə bir sahəsi yoxdur ki, 
ulu öndərin rəhbərliyi illərində inkişafa nail 
olunmasın. Həm də bu inkişaf, sadəcə, 
prosesin adi axarının təzahürü formasın-
da deyil, bir qayda olaraq, əhəmiyyətli 
keyfiyyət dəyişilikləri ilə müşaiyət olunan 
sıçrayış xarakterli yeniləşmə formasında 
özünü biruzə vermişdir.

Təcrübəli siyasətçi olaraq Heydər 
Əliyevin hakimiyyətə qayıdışının ilk 
günlərindən dövlət quruculuğu, de-
mokratik institutların təşəkkül taparaq 
inkişaf etdirilməsi, siyasət, sosial-iq-
tisadi, təhsil, mədəniyyət, səhiyyə, 
infrastruktur sahələrində önəmli is-
lahatların keçirilməsinə start verildi. 
Şəksizdir ki, başlanılan islahatların uğurla 
həyata keçirilməsi üçün, ilk növbədə, 
Azərbaycanın iqtisadi cəhətdən qüdrətli 
dövlətə çevrilməsi tələb olunurdu. Çünki 
çağdaş dünyanın beynəlxalq münasibətlər 
sistemində siyasətin formalaşdırılmasının 
əsasında iqtisadi amillər dayanır. Yəni 
dövlətlərarası münasibətlərin inkişafında 
iqtisadi əlaqələrin varlığı olduqca mühüm 
rola malikdir. 

Əvvəlki hakimiyyətlərin anlaşılmaz, bir 
çox hallarda isə qərəzli və şəxsi mənfəət 
çərçivəsində yürütdüyü iqtisadi siyasət 
isə Azərbaycanı kataklizmlər uçurumuna 
yuvardayıb, hiperinflyasiyanın tüğyan 
etməsinə, dövlət borclarının, az qala, 
ümumdaxili məhsulun həcmi səviyyəsinə 
qalxmasına, beləliklə də ölkənin 
müstəmləkə halına düşə biləcəyinə gətirib 
çıxarmışdı. Digər tərəfdən, Azərbaycanda 
daxili qeyri-sabit siyasi vəziyyət ölkəmizə 
xarici investisiyanın gəlişinin qarşısını alır-
dı. Hakimiyyət daxilindəki xaotik mənzərə 
ölkənin iqtisadi-siyasi durumuna da təsir 
edirdi.

Heydər Əliyevin gündəmə gətirdiyi 

iqtisadi siyasət bu neqativ halların qar-
şısına etibarlı sipər çəkdi, qərəzli və 
kortəbii siyasət nəticəsində Azərbaycanın 
sərvətinin çeşidli fırıldaqçı xarici ünsürlərə 
“peşkəş” edilməsi prosesinə birdəfəlik xi-
tam verdi. Eyni zamanda, Azərbaycan iqti-
sadiyyatında əhəmiyyətli çəkiyə malik olan 
energetika sektoruna dünyanın ən apa-
rıcı, ən nüfuzlu və sanballı şirkətləri cəlb 
edilməyə başladı ki, bu siyasətin təməlində 
Heydər Əliyevin neft strategiyası dururdu. 
Belə ki, dərin iqtisadi tənəzzül prosesi 
yaşayan Azərbaycan üçün, ilk növbədə, 
dünya miqyasında daha cəlbedici olan neft 
sektoruna xarici sərmayələrin yatırılması 
prioritet vəzifə kimi qarşıya qoyuldu.

İlkin mərhələdə yalnız bu yolla 
Azərbaycan iqtisadiyyatını tənəzzüldən 
xilas etmək və ölkənin həm daxili potensial 
imkanlarını, həm də xarici kapitalı Qərblə 
ayaqlaşa biləcək müasir bir dövlətin 
formalaşmasına yönəltmək mümkün idi. 
Beynəlxalq aləmdə dünya siyasətinin ən 
görkəmli xadimlərindən biri sayılan Heydər 
Əliyevin verdiyi zəmanət kifayət etdi ki, 
ABŞ, Böyük Britaniya, Norveç, Rusiya, 
Yaponiya və digər aparıcı dövlətlərin ən 
sanballı şirkətləri Azərbaycanın neft-qaz 
sektoruna sərmayə yatırsınlar. 

Bakı–Tbilisi–Ceyhan neft kəmərinin 
çəkilməsi ilə start götürən neft strategi-
yasının uğurları sonradan Bakı–Tbilisi–
Ərzurum qaz kəməri və Bakı–Tbilis–Qars 
dəmir yolu kimi digər transmilli layihələrin 
inşasına yol açdı. Bu isə Ermənistanın 
təcavüzü nəticəsində işğal olunan Dağlıq 
Qarabağın və digər rayonlarımızın azad 
edilməsi istiqamətində aparılan siyasətin 
daha yüksək səviyyədə dəstəklənməsinə 
gətirib çıxardı. 

Ulu öndər Heydər Əliyev tərəfindən 
əsası qoyulan xarici siyasət kursu bu gün 
Prezident İlham Əliyev tərəfindən daha 
da modernləşdirilir, müasir beynəlxalq 
münasibətlər sisteminə uyğunlaşdırılır və 
inkişaf etdirilir. İstər daxili, istərsə də xarici 
arealda sabit, milli maraqlara söykənən, 
problemlərin həllinə istiqamətlənən, 
vətəndaşların hüquq və azadlıqlarının 
genişləndirilməsini özündə əks etdirən və 
ən əsası münasibətlərin və əlaqələrin nor-
mal və tərəfdaşlıq çərçivəsində inkişafına 
nail olan siyasətin yürüdülməsi ölkəmizin 
bütün mənalarda yüksək nailiyyətlərə imza 
atmasına şərait yaradıb. 

Nadir zəka sahibi olan Heydər Əliyevin 
gerçək ideyalarına söykənən xarici siyasət 
kursunun mahiyyəti Azərbaycanın daha 
təkmil bir dövlət kimi yeni və qüdrətli 
imicini və nüfuzunu formalaşdırmaq-
la yanaşı, həm milli-mənəvi dəyərləri, 
həm də müasirliyi özündə əks etdirən 
üçrəngli Azərbaycan bayrağının daha uca 
zirvələrdə dalğalanacağına əminlik yara-
dan başlıca amildir. 

Heydər Əliyev irsinə əsaslanan davam-
lı inkişaf konsepsiyası zəngin məzmuna 
və böyük təsir gücünə malik olması ilə 
xüsusi əhəmiyyət kəsb edir.  Ulu öndərin 
Azərbaycana rəhbərlik etdiyi illər tarixin 
ən intensiv mərhələsi kimi yadda qalıb. 
Bu mənada həmin dövrü tariximizin sürətli 
və hərtərəfli yüksəliş zirvəsi adlandırmaq 
dəqiq qiymətləndirmə nümunəsi olardı. 
Məhz bu zaman kəsiyində Heydər Əliyev 
fenomeni Azərbaycanın malik olduğu 
bütün intellektual və insani potensialı, təbii 
resursları, bir sözlə, milli gücü özündə 
cəmləyib, ölkənin sürətli tərəqqisinin 
qüdrətli amilinə çevirib.

Heydər Əliyevin formalaşdırdı-
ğı və müstəqillik dövründə də davam 
etdirilən mədəniyyət siyasətinin ən 
mühüm hissəsini indiyə  qədər xalqın 
yaratmış olduğu mədəniyyətə xüsusi 
qayğının göstərilməsi təşkil edirdi. Yəni 
tarix boyu Azərbaycan xalqının yaratdığı 
mədəniyyətin qorunması, təbliğ olun-
ması, klassiklərin xalqa tanıtdırılması 
istiqamətində müxtəlif tədbirlər və s. keçi-
rilirdi. Bu çox vacib idi, çünki xalq bəzən 
yaratdığı mədəniyyəti unuda da bilir. 

Misal üçün, Dədə Qorqud eposunun 
yubileyinin keçirilməsini göstərə bilərik. 
Əsrlər boyu bu nəhənglikdə əsər ya 
unudulmuş, ya da ortaya çıxandan sonra 
dövlət tərəfindən qadağan olunmuşdu. 
Amma Heydər Əliyev onu tam səviyyəsi 
və gücü ilə Azərbaycan xalqına qaytardı. 
Nizami, Füzuli, Vaqif kimi söz ustad-
larının, eləcə də mədəniyyətimizin və 
incəsənətimizin ən müxtəlif sahələrinə 
aid abidələrin xalqa tanıtdırılması Heydər 
Əliyevin mədəniyyət siyasətinin əsasını 
təşkil edir.

Ulu öndər Heydər Əliyevin mədəniyyət 
quruculuğu sahəsində gördüyü ikin-
ci mühüm iş müasir dövrdə yaşayan 
mədəniyyət və incəsənt xadimlərinə xüsusi 
diqqət yetirilməsi idi. Çünki incəsənəti, 
mədəniyyəti, ədəbiyyatı böyük istedadlar 
yaradır və yaşadırlar. Heydər Əliyevin 
dövründə yaşayan bütün mədəniyyət 
xadimlərinə, istedadlara qayğı göstərilib, 
onlara mükafatlar verilib, yaradıcılıqla-
rının inkişafı üçün təsirli  işlər görülüb, 
cəmiyyətdə nüfuzları yüksəldilib.

Üçüncü mühüm məsələ isə Azərbaycan 
mədəniyyətinin müasir şəraitdə həm 
inkişafı, həm dünyada tanıdılması, həm də 
dünya mədəniyyətinin ölkəmizdə tanıdıl-
ması idi. Yəni bugünkü bazar münasibətləri 
şəraitində mədəniyyəti qorumağın 
prinsiplərinin hazırlanması da çox mühüm 
məsələdir. Çünki müasir dövr tamamilə 
fərqli iqtisadi münasibətlər sistemində özü-
nün yeni prinsiplərini diqtə edir. Azərbaycan 
mədəniyyətinin bu tələbə uyğunlaşdırılma-
sı, müasir dünya ilə ayaqlaşa bilməsi üçün 

prinsiplərin işlənib həyata keçirilməsi də 
Heydər Əliyevin mədəniyyət quruculuğu 
siyasətinə məxsusdur.

Zaman keçdikcə, biz ümummilli lideri-
mizin fəaliyyətinin məntiqini, mahiyyətini 
daha yaxşı dərk etməyə başlayırıq. Heydər 
Əliyev heç bir işini yarımçıq qoymurdu. 
O hansı işə başlayırdısa, yüz ölçüb bir 
biçib, tələsmədən və gecikmədən həyata 
keçirirdi. Bu, ən müxtəlif sahələrə aid olan 
məsələlərdə – hərc-mərcliyin aradan qaldı-
rılmasından başlanmış, təsərrüfat həyatının 
qaydaya salınmasına qədər hər sahədə 
özünü aydın göstərirdi. Bu, yalnız böyük 
dövlət adamlarına məxsus keyfiyyətlərdir. 

Heç də təsadüfi deyil ki, Heydər 
Əliyev bu fəaliyyət tipologiyası ilə dün-
yanın ən böyük dövlət xadimləri ilə 
müqayisə olunur. Məsələn, bəziləri 
Heydər Əliyevin fəaliyyətini Atatürkün 
fəaliyyəti ilə müqayisə edirlər. Mən Heydər 
Əliyevin bir fikrini həmişə xatırlayıram. 
O, Atatürkün xidmətlərindən danışarkən 
demişdi ki, Türkiyə Cümhuriyyəti Ata-
türkün, sadəcə, fəaliyyətinin nəticəsi 
deyildi. Türkiyə Cümhuriyyəti həm də 
Atatürkün mübarizəsinin, cəsarətinin 
nəticəsi idi. Eynilə, Azərbaycan dövlətinin 
yaranması, Azərbaycan müstəqilliyinin 
möhkəmlənməsi, sadəcə, bir dövlət başçısı 
kimi Heydər Əliyevin fəaliyyətinin yox, həm 
də onun mübarizəsinin, cəsarətinin, böyük 
siyasi iradəsinin nəticəsidir.

Bu gün isə bu işləri Prezident İlham 
Əliyev uğurla davam etdirir. Azərbaycan ar-
tıq yüksək səviyyədə inkişaf yoluna qədəm 
qoyub. Ölkəmizdə böyük quruculuq işləri 
həyata keçirilib və vətəndaşların sosial 
həyatı, rifahı əvvəlki dövrlərlə müqayisə 
olunmayacaq qədər yüksəkdir. Qazanılan 
bu uğurlar bütün sferalarda özünü göstərir. 
Təbii ki, bütün bu uğurlar və bundan 
sonrakı dövrlərdə qazanacağımız uğurlar 
ulu öndər Heydər Əliyevin qoymuş olduğu 
möhkəm bünövrəyə söykənir. 

Prezident İlham Əliyevin Azərbaycana 
rəhbərlik etdiyi son 17 ildə həm iqtisadi, 
həm siyasi, həm də mədəni sahələrdə 
beynəlxalq əlaqələrin, başqa sözlə, 
Azərbaycan– Dünya dialoqunun zəngin 
təcrübəsi qazanılmasıdır. Bu isə ilk 
növbədə, o deməkdir ki, Azərbaycan 
xalqının milli idealları, bir vaxtlar olduğu 
kimi, məhdud bir miqyasda qalmayıb, 
“özümüz deyib, özümüz eşidək” prinsipi 
ilə mövcud olmur, universallaşır, hüdudla-
rını genişləndirir, ümumən insan və dünya 
təfəkkürü mövqeyindən görünüb etiraf 
olunur. 

Beynəlxalq “dialoq”lara ev sahibliyi edən 
Azərbaycan indiyə qədər görünməmiş bir 
miqyasda müxtəlif ideyaların, ideologiya-
ların həmsöhbət olmasına inamla mün-
siflik etdikcə azərbaycançılıq məfkurəsi 
də zənginləşir, beynəlxalq nüfuzunu 
gücləndirir, yüksək standartlı paradiqmalara 
yiyələnir. Azərbaycan xalqının intellek-
tual səviyyəsinin daha da yüksəldilməsi, 
müasir texnologiyalara yiyələnməsinin 
sürətlənməsi, perspektivli özünüifadə və 
özünütəsdiq metodlarının, üsullarının və 
vərdişlərinin xüsusilə gənc nəsil tərəfindən 
mənimsənilməsi də İlham Əliyevin liderliyi 
altında uğurla gerçəkləşdirilmişdir.

Azərbaycanın regionda, ümumən, 
beynəlxalq aləmdə söz sahibi olması, onun 
mövqeyi ilə hesablaşılması, çoxstandartlı-
lığı, xüsusilə cari konyunkturluluğu ilə tanı-
nan dünyanın “haqq-hesab”ından kənarda 
qalıb təcrid olunmaması da İlham Əliyevin 
siyasi varislik missiyasının təntənəsini 
göstərən ciddi tarixi nailiyyətdir. Bu uğu-
run özünəməxsusluğu ondan ibarətdir ki, 
Azərbaycan xalqının milli düşüncəsi çevik, 
elastik, diplomatik resurslara yiyələnmiş, 
hər hansı “gözlənilməz” ideoloji hücum-
lara qarşı müqavimət, hətta əks-hücum 
“immunitetlər”i qazanmışdır. Siyasi va-
risliyin bütün dünyada diqqətlə izlənilən 
İlham Əliyev nümunəsi özünəməxsus 
dinamizmi ilə zənginləşməkdə, milli ictimai 
şüurun əsaslarını müəyyənləşdirməkdə 
və Azərbaycan xalqının dünya birliyindəki 
mövqelərini inamla yüksəltməkdədir. 

Dünya şöhrətli siyasət və dövlət xadimi 
olan Heydər Əliyev, hər şeydən əvvəl, misil-
siz bir azərbaycançı idi. O, azərbaycançılıq 
ideyasını həyata keçirmiş bir dövlət xadimi 
olaraq Azərbaycan tarixində yaşayır. Bu 
xüsusi bir hadisədir. Heydər Əliyev həm də, 
sözün həqiqi mənasında, bir yenilikçi idi. 
Onun bu xüsusiyyəti istər sovet dövründə, 
istərsə də yeni dövrdə daim yeniliklər yarat-
mışdı. 

Qüdrətli qurucu lider olan Heydər 
Əliyevin Azərbaycan dövlətçiliyini inkişaf 
etdirən, müstəqilliyini möhkəmləndirən ad-
dımları bir neçə sahə ilə məhdudlaşmırdı. 
O bütün sahələrdə, çox genişmiqyaslı 
tədbirlər görür, əsaslı islahatlar aparırdı. 
Heydər Əliyevin fəaliyyəti, Azərbaycan 
dövlətçiliyi, xalqımız qarşısındakı xidmətləri 
o qədər zəngindir ki, bunu təhlil etməklə, 
yazmaqla, araşdırmaqla sonuna gedib 
çıxmaq mümkün deyil.

Ümummilli lider Heydər Əliyevin ide-
yaları həmişə Azərbaycanın milli maraq-
larının və tərəqqisinin önündə gedəcək. 
Ulu öndərin ölməz xatirəsi xalqımız üçün 
həmişə əziz və unudulmaz olacaq. Heydər 
Əliyev ideyalarının  həmişəyaşarlığı dövlət 
müstəqilliyimizin əbədiliyinin tükənməz 
qaynağıdır.

Nizami CƏFƏROV,  
Milli Məclisin deputatı, Azərbaycanda 
Atatürk Mərkəzinin müdiri, akademik 

Millətimiz və dövlətimiz naminə 
fəaliyyətinizdə Sizə uğurlar 
diləyirik, cənab Prezident!

(əvvəli 1-ci səhifədə)

Biz həmişə Sizinləyik
Hörmətli Prezident! 
Koronovirus pandemiyasının 

dünyada geniş yayıldığı bir vaxtda 
Siz xaricdə təhsil alan tələbələrimizi 
də daim diqqətdə saxlayır, belə çətin 
vəziyyətdə onlara həm mənəvi, həm də 
maddi dəstək göstərirsiniz. Hər zaman 
xalqın yanında olmağınız və həyata 
keçirdiyiniz sosial siyasətiniz bu reallığı 
tam əks etdirir. Lider ən kritik vaxtlarda 
öz vətəndaşının yanında, vətəndaş isə 
öz liderinin arxasındadır. 

Cənab Prezident, Sizin “Biz 
birlikdə güclüyük!” çağırışınız uzun 
illər ölkəmizin zəfər simfoniyası ola-
caqdır. Biz həmişə Sizinləyik!

Möhtərəm cənab Prezident, mən bir 
tələbə kimi, Sizin və Mehriban xanımın  
xidmətlərini yüksək qiymətləndirirəm. 
Bütün bu diqqət, qayğı və dəstəyə görə 
bir daha Sizə dərin minnətdarlığımı 
bildirirəm.

Dərin hörmətlə,

Hikmət Zahid oğlu Həbibzadə, 
Polşa Respublikası,  

Krakov şəhəri

Belə çətin dönəmdə 
göstərdiyiniz qayğı bizi çox 

qürurlandırır
Cənab Prezident!
Pandemiya zamanı bizə göstərilmiş 

diqqətə görə Sizə və Birinci vitse-
prezident Mehriban xanım Əliyevaya 
öz təşəkkürümü bildirirəm. Belə 
çətin dönəmdə xaricdə yaşayan bir 
Azərbaycan vətəndaşı üçün bu diqqəti 
görmək bilirsiniz nə qədər qürurveri-
cidir.

Hörmətlə, 

Vasif Qurbanov,  
Polşa Respublikası

Müsəlləh əsgər kimi,  
hər əmrinizi yerinə  
yetirməyə hazıram

Hörmətli cənab Prezident!
Ailəm üçün etdiklərinizə görə Sizə 

sonsuz ehtiramımı və minnətdarlığımı 
bildirirəm.

Həyatımın ən çətin anında – ağır 
xəstəlikdən əziyyət çəkən həyat yolda-
şımla bağlı ümidlərimin tükəndiyi bir 
vaxtda bizə kömək əlinizi uzatdınız. 
Müraciətimə həssaslıqla yanaşaraq, 
göstəriş verdiniz. Heydər Əliyev 
Fondunun xətti ilə həyat yoldaşımın 
Türkiyədə müalicəsi üçün bütün işlər 
görüldü, ailəmizə böyük sevinc bəxş 
edildi.

Sizə dərin təşəkkürümü bildirirəm, 
cənab Prezident. Siz və ailəniz həmişə 
sağlam və xoşbəxt olasınız. Mən bu 
qayğınızı heç zaman unutmayacağam. 
Mən həmişə Sizin əsgəriniz olmuşam, 
bu gün də müsəlləh əsgər kimi, hər  
əmrinizi yerinə yetirməyə hazıram. 
Allah Sizi qorusun!

Dərin hörmətlə,

Fəxrəddin Mövsüm oğlu 
Cəbrayılov, 

Azərbaycanın Milli Qəhrəmanı, 
general-mayor, 

Bakı şəhəri, 
Yasamal rayonu

Qətiyyətiniz məni valeh edir
Cənab Prezident!
Sizin məsuliyyətli vəzifənizdə 

gərgin iş qrafikinizi izlədikcə qürur his-
si keçirir, fəaliyyətinizlə bağlı heyranlı-
ğımı bildirmək istəyirəm.

Bütün ömrümü Rusiyada yaşasam 
da, hər gün mətbuatda Azərbaycanla 
bağlı məlumatları izləyir, dövlətimizi 
və cəmiyyətimizi maraqlandıran 
məsələlərlə tanış oluram.

Daxili xarici siyasətinizi 
dəstəkləyirəm və Sizi bu sahədə kamil 
siyasi xadim kimi tanıyıram. Son 

vaxtlar ölkə daxilindəki həyata keçirilən 
islahatlar, qətiyyətli mövqeyiniz isə 
məni valeh edir. Gördüyünüz işlər 
Azərbaycanın inkişafına xidmət edir. 
Bütün bunlar əminlik yaradır ki, doğma 
Vətənim bütün çətinliklərin öhdəsindən 
gələcək, Azərbaycan gəncləri daim 
Sizdən nümunə götürəcək, ölkənin ma-
raqlarını hər şeydən üstün tutacaqlar.

Mən də sosial şəbəkələrdə 
Azərbaycanla bağlı düzgün təsəvvürü 
olmayan insanlara obyektiv məlumat 
çatdırmaqla ölkəmə xidmət etməyə 
çalışıram.

Cənab Prezident, Tanrı Sizi və 
ailənizi qorusun. Sizə səmimi hisslərimi 
və ən xoş arzularımı çatdırıram.

Dərin hörmətlə,

Zöhrab Cəlal oğlu Mehdizadə, 
Rusiya Federasiyası,  

Nijni-Novqorod şəhəri

Allah bütün işlərinizdə Sizin 
yar və yardımçınız olsun
Möhtərəm Prezidentimiz!
Mən bir Azərbaycan vətəndaşı 

və gənc dindar kimi bu məktubu Sizə 
böyük qürur hissi ilə yazıram.

Ölkə vətəndaşlarının sağlamlığı-
nın qorunması naminə gördüyünüz 
işlərə görə Sizə təşəkkür edirəm. 
Əminəm ki, Sizin rəhbərliyinizlə 
bütün çətinlikərin öhdəsindən uğurla 
gələcəyik. Azərbaycan xalqı Sizin bütün 
qərarlarınızla həmrəydir. Biz dindarlar 
həmişə Sizin dinimizə və dindarlara 
qayğınızı, dəstəyinizi çox görmüşük. 
Sizin kimi Prezidentimiz olduğu üçün 
fəxr edirik. Allah Sizi qorusun, bütün 
işlərinizdə Sizə yar və yardımçı olsun!

Dərin hörmətlə,

Seyran Akif oğlu Fərəczadə, 
Quba şəhəri

Balığı at dəryaya ...

Hörmətli cənab Prezident!
Xaricdən maliyyələşən bəzi in-

sanlar son zamanlar sosial şəbəkələrdə 
və bəzi saytlarda dövlətimizə qarşı 
qarayaxma kampaniyasına başlayıblar. 
Qeyd edim ki, bir vətəndaş olaraq bu, 
bizi narahat edir. Biz Sizin dəstəyimizi 
bildiririk. Sizin fəaliyyətinizi çox böyük 
maraqla və qürurla izləyirik. Düzgün 
siyasətiniz nəticəsində biz pande-
miya dövründə bir çox ölkələr kimi, 
tənəzzülə uğramadıq. Siz işsizlərə, 
pensiyaçılara, əlillərə, veteranlara 
və sahibkarlara kömək göstərdiniz. 
Sizin göstərişlərinizə uyğun ola-
raq, banklar vətəndaşlara kreditlərin 
ödənilməsində möhlət verdi. Bunların 
hamısı ölkə əhalisinin rifahı, yaxşı 
yaşaması üçündür və biz bunları yüksək 
qiymətləndiririk.

Möhtərəm Prezident, ataların bir 
məsəli var: “Balığı at dəryaya, balıq 
bilməsə də, Xaliq biləcək”. Həm Xaliq, 
həm də xalq Sizin işlərinizin dəyərini 
çox gözəl bilir və hər zaman Sizi 
dəstəkləyir.

Hörmətlə,

Vüqar Səmədxan oğlu Quliyev, 
Cavanşir Zəbis oğlu Əfəndiyev, 

Siyəzən şəhəri

Ölkəmizdə yeni idarəetmə 
modeli formalaşır

Çox hörmətli möhtərəm Prezident!
Sizin tərəfinizdən vaxtında həyata 

keçirilən uzaqgörən, qabaqlayıcı 
tədbirlər nəticəsində respublikamız-
da yeni növ koronavirus COVID-19 
pandemiyası digər ölkələrlə müqayisədə 
daha az fəsadlarla keçməkdədir. Xal-
qımızın bu bəladan xilas olması üçün 
göstərdiyiniz səylər, verdiyiniz tapşırıq-
lar, vətəndaşlara infeksiyadan qorun-
maqla bağlı etdiyiniz müraciətlər bizi 
çox sevindirir. Virusun daha çox yaşlı 
nəsli öz cənginə aldığını nəzərə alaraq, 
bu qrup əhalinin xüsusi qayğı ilə əhatə 
olunması, bütün təhsil müəssisələrinin, 
uşaq bağçalarının vaxtında bağlanma-
sı, aztəminatlı ailələrin müavinətlə, 
ərzaq yardımı ilə təmin edilmələri, 
aztəminatlı ailələrdən olan tələbələrin 
təhsil haqqının dövlət büdcəsindən 
ödənilməsi, işləyən əhalinin ödənişli 
məzuniyyətə çıxarılması və gördüyünüz 
digər operativ, ardıcıl, vacib tədbirlər 
bizim ölkəmizi dünyada bu virusla 
mübarizədə fərqləndirdi. Təbii ki, bütün 
bu nailiyyətlər Sizin qətiyyətli və ciddi 
iradəniz, elmi və məntiqi cəhətdən 
əsaslandırılmış yanaşmanız, ən əsası da 
kökündə vətənpərvərlik, insansevərlik 
dayanan qərarlarınız sayəsində əldə 
edilib.

Hörmətli cənab Prezident, mən ina-
nıram ki, Sizin müdrik qərarlarınızla biz 
bu bəladan minimum zərərlə qurtulaca-
ğıq. Dünyada yaşayan azərbaycanlılar 
Sizin “Biz birlikdə güclüyük!” çağırışı-
nız ətrafında birləşdi. Ölkəmizi müxtəlif 
təhdidlərdən qoruyan, onun davamlı 
və böyük uğurlar əldə etməsinə imkan 
yaradan mühüm səbəblərdən biri məhz 
Liderlə xalq arasında olan bağlılıq-
dır. Bizim bugünkü qüdrətli, əzəmətli 
Azərbaycanımız da Lider-xalq birliyi-
nin təcəssümü və təzahürüdür. Mən bir 
azərbaycanlı, müəllim olaraq öz adım-
dan, ailəmin adından gördüyünüz işlər, 
yürütdüyünüz daxili və xarici siyasət 
üçün Sizə minnətdarlığımı bildirirəm. 
Fəxr edirəm ki, Sizin kimi xalqını, 
millətini sevən, xalqının sağlamlığı 
üçün bütün gücünü səfərbər edən Prezi-
dentimiz var. Biz dövlətçiliyimizin inki-
şafı, millətimizin xoşbəxtliyi, ölkəmizin 
ərazi bütövlüyü uğrunda apardığınız 
mübarizədə daim Sizi dəstəkləyir və 
Sizinləyik.

Cənab Prezident, Sizin qətiyyətli 
addımlarınızın nəticəsi olaraq artıq 
ölkəmizdə yeni idarəetmə modeli 
formalaşır. Korrupsiya və rüşvətxorluğa 
qarşı tutduğunuz ciddi mübarizə siyasəti 
öz töhvəsini verməkdədir. Gördüyünüz 
bütün tədbirlərdə əsas məqsəd vətəndaş 
məmnunluğuna hesablanır. Bunlar xalq-
Prezident həmrəyliyini artırır, Sizə olan 
inamı da gücləndirir. Müstəqil, güclü 
Azərbaycan naminə gördüyünüz işlərdə 
Sizə yeni uğurlar arzulayıram.

Hörmətlə,

Kəmalə Hüseyn qızı Musayeva, 
Şuşa şəhərindən məcburi 

köçkün, Şuşa şəhər 1 nömrəli 
tam orta məktəbin müəllimi, 

Bakı şəhəri

Təqdim etdi: 
Qüdrət PİRİYEV, 

“Xalq qəzeti”

M.M.Maqomedovun “Dostluq”  
ordeni ilə təltif edilməsi haqqında

Azərbaycan Respublikası Prezidentinin Sərəncamı
Azərbaycan Respublikası Konstitusiyasının  

109-cu maddəsinin 23-cü bəndini rəhbər tutaraq 
qərara alıram:

Azərbaycan Respublikası ilə Rusiya Federasiyası, 
həmçinin Azərbaycan və Dağıstan xalqları arasında 
dostluq, əməkdaşlıq əlaqələrinin inkişafındakı xüsusi 

xidmətlərinə görə Maqomedali Maqomedoviç  
Maqomedov “Dostluq” ordeni ilə təltif edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 13 iyun 2020-ci il

